ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2019 ԹՎԱԿԱՆԻ 
ՓԵՏՐՎԱՐԻ 28-Ի N 201-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Անհրաժեշտությունը - «Հայաստանի Հանրապետության կառավարության 2019 թվականի փետրվարի 28-ի N 201-Լ որոշման մեջ փոփոխություններ և լրացումներ կատարելու մասին Կառավարության որոշման նախագծի (այսուհետ՝ նախագիծ) ընդունումը պայմանավորված է ՈՒկրաինայի շուրջ ծավալված ռազմական գործողությունների հետևանքներին և արժույթի շուկայում ստեղծված իրավիճակին համապատասխան Գյուղատնտեսական հումքի մթերումների (գնումների) նպատակով տրամադրվող վարկերի տոկոսադրույքների սուբսիդավորման ծրագրի (այսուհետ՝ Ծրագիր) պայմանները վերանայելու անհրաժեշտությամբ։
2. Ընթացիկ իրավիճակը և խնդիրները – Ծրագիրը մեկնարկել է 2017 թվականից, որի հիմնական նպատակը` գյուղատնտեսական հումքի մթերումների նպատակով տնտեսավարողներին մատչելի պայմաններով նպատակային վարկերի տրամադրումն է: Ծրագրի շրջանակներում վարկերը տրամադրվել են մինչև 12 տոկոս տոկոսադրույքով, որի 9 տոկոսային կետը սուբսիդավորվել է։ 
Յուրաքանչյուր տարվա մթերումների գործընթացն ապահովելու և տվյալ տարվան բնորոշ խնդիրներին լուծում տալու անհրաժեշտությամբ պայմանավորված Ծրագրում պարբերաբար կատարվել են համապատասխան փոփոխություններ և լրացումներ, մասնավորապես՝ 2020-2021 թվականներին Ծրագրի շրջանակներում վարկերը տրամադրվել են 0 տոկոս տոկոսադրույքով, իսկ ըստ ուղղությունների սահմանվել են վարկերի տարբերակված առավելագույն շեմեր և արտոնյալ ժամկետներ։ Բացի այդ, գյուղատնտեսական հումքի մթերումներ (գնումներ) իրականացնող տնտեսավարողների մոտ առաջացած ֆինանսական դժվարությունները լուծելու նպատակով վերջիններիս ապահովման միջոցի ոչ բավարար մակարդակի դեպքում Կառավարության կողմից 2021 թվականին՝ մինչև 2021 թվականի դեկտեմբերի 30-ը տրամադրվել է մինչև 50%-ի չափով բյուջետային երաշխիք, բայց ոչ ավելի, քան 2020 թվականին արտահանված արտադրանքի արժեքը։ 
Ներկայումս ֆինանսական շուկայում տոկոսադրույքների փոփոխությամբ ստեղծված իրավիճակով պայմանավորված Ծրագրին մասնակից ֆինանսական կառույցների կողմից 12 տոկոսով վարկի տրամադրումը դարձել է ոչ շահավետ և այդ պատճառով վարկերի  տրամադրման վերին շեմ չի սահմանվում, որպեսզի մրցակցության արդյունքում ֆինանսական կառույցների կողմից վարկերը տրամադրվեն հնարավոր ցածր տոկոսադրույքներով։ 
ՈՒկրաինայի շուրջ ծավալված ռազմական գործողությունների և ՌԴ ռուբլու արժեքազրկման պատճառով Հայաստանից ապրանքների արտահանման և արտահանված ապրանքների դիմաց վճարումների ստացման հետ կապված խնդիրները լուրջ դժվարություններ են առաջացրել նախկինում ներգրավված վարկերի սպասարկման հարցում և անհրաժեշտություն է առաջացել այդ դժվարությունները մեղմելու նպատակով հնարավորություն տալ Ծրագրի շահառուներին՝ ֆինանսական կառույցների համաձայնությամբ երկարաձգել Ծրագրի շրջանակներում նախկինում տրամադրված վարկերի համար սահմանված արտոնյալ և մայր գումարի մարման ժամկետները։ Այս դեպքում հետաձգվում են նաև ներգրավված վարկերի համար գրավադրված գույքերի գրավից ազատման ժամկետները, որը խոչընդոտելու է ընթացիկ տարվա գյուղատնտեսական հումքի մթերումների համար նոր վարկերի ներգրավմանը։
Գյուղատնտեսական հումքի, մասնավորապես՝ խաղողի մթերումների գործընթացում պարբերաբար խնդիր են առաջանում այն ֆերմերային տնտեսությունների համար, որոնք մթերող կազմակերպությունների հետ չեն ունենում նախօրոք կնքված բերքի գնման պայմանագրեր, բացի այդ շահառուների և  ֆերմերային տնտեսությունների միջև կնքվող պայմանագրերը հիմնականում ամբողջությամբ չեն պարունակում ծրագրով սահմանված պարտադիր, ինչպես նաև պայմանագրային պարտավորությունների չկատարման համար երկկողմանի  պատասխանատվության մասին դրույթները։ 
Բացի այդ, պտուղբանջարեղենային պահածոների արտահանման արձանագրված աճի տեմպը պահպանելու նպատակով 2020 թվականի սեպտեմբերից մինչև 2021 թվականի դեկտեմբերի 30-ը հնարավորություն է տրվել ծրագրի շրջանակներում ձեռք բերելու նաև մթերված պտուղբանջարեղենի վերամշակումից ստացվող պատրաստի արտադրանքի տարայավորման համար անհրաժեշտ ապակե բանկաներ, կափարիչներ, ասեպտիկ պարկեր և դրանց տարաներ։
     3. Կարգավորման նպատակը և բնույթը – Սույն նախագծով առաջարկվում է Հայաստանի Հանրապետության կառավարության 2019 թվականի փետրվարի 28-ի N 201-Լ որոշմամբ հաստատված Գյուղատնտեսական հումքի մթերումների (գնումների) նպատակով տրամադրվող վարկերի տոկոսադրույքների սուբսիդավորման ծրագրում կատարել համապատասխան փոփոխություններ և լրացումներ ըստ որոնց՝
     1) Գյուղատնտեսական հումքի մթերումների (գնումների) նպատակով տրամադրվող վարկերի գծով տնտեսավարողների մոտ ապահովման միջոցի ոչ բավարար մակարդակի դեպքում Կառավարության կողմից 2022 թվականի հունիսի 1-ից մինչև 2022 թվականի դեկտեմբերի 30-ը տրամադրվում է մինչև 50%-ի չափով բյուջետային երաշխիք, բայց ոչ ավելի, քան 2021 թվականին արտահանված արտադրանքի արժեքը,
2) 2022 թվականի ապրիլի 16-ից մինչև 2022 թվականի դեկտեմբերի 30-ը տրամադրվող վարկերի համար վերին շեմ չի սահմանվում և սուբսիդավորվում են տրամադրվող վարկերի 10 տոկոսային կետը, իսկ Հայաստանի Հանրապետության կառավարության 2014 թվականի դեկտեմբերի 18-ի N 1444-Ն որոշմամբ հաստատված սոցիալական աջակցություն ստացող սահմանամերձ համայնքների բնակավայրերի տարածքներում գործունեություն իրականացնող և նույն վայրերում գյուղատնտեսական հումք մթերող և վերամշակող տնտեսավարողների համար սուբսիդավորվում է վարկի ոչ ավելի, քան 14 տոկոսային կետը,
 3) ծրագրի շահառուներին 2020 թվականին տրամադրված վարկերի համար սահմանված մայր գումարի մարման, իսկ 2021 թվականին տրամադրված վարկերի համար սահմանված արտոնյալ և մայր գումարի մարման համար սահմանված ժամկետները կարող են երկարաձգվել մինչև 6 ամիս ժամկետով՝ ծրագրին մասնակից ֆինանսական կառույցների և շահառուների փոխադարձ համաձայնությամբ, 
4) խաղողի մթերումների համար տրամադրվող վարկի չափի հաշվարկում ներառել միայն հումքի գնման այն պայմանագրերը, որոնք կնքվել են մինչև տվյալ տարվա հուլիսի 1-ը, իսկ պտուղբանջարեղենի մթերումների համար՝ մինչև հունիսի 1-ը,
       5) ծրագիրը լրացվում է Խաղողի, Բերքի և Կաթի գնման պայմանագրերի օրինակելի ձևերով և սահմանվում է, որ պայմանագրերը պետք է կնքվեն այդ ձևերին համապատասխան
       6) ծրագրի շրջանակներում պտուղբանջարեղենի մթերումների համար տրամադրվող վարկերից բացի 2022 թվականի մայիսի 1-ից մինչև 2022 թվականի դեկտեմբերի 30-ը շահառուներին կարող է տրամադրվել լրացուցիչ վարկ՝ պտուղբանջարեղենային պահածոների տարայավորման համար անհրաժեշտ ապակե բանկաներ, կափարիչներ, ասեպտիկ պարկեր և դրանց տարաներ ձեռք բերելու համար։
4. Նախագծի մշակման գործընթացում ներգրավված ինստիտուտները և անձինք – Սույն նախագիծը մշակվել է Էկոնոմիկայի նախարարության կողմից՝ մթերող կազմակերպությունների ներկայացուցիչների մասնակցությամբ կայացած քննարկումների ընթացքում վերջիններիս կողմից ներկայացված առաջարկությունների հիման վրա: Նախագծի մշակմանն այլ  ինստիտուտներ և անձինք չեն մասնակցել: 
5. Ակնկալվող արդյունքը – Սույն որոշման նախագծի ընդունման արդյունքում Ծրագրի շահառուներին հնարավորություն կտրվի փոփոխված մարման ժամանակացույցով սպասարկելու 2020-2021 թվականներին ներգրավված վարկերը։ Գրավի ապահովման միջոցի անբավարարության դեպքում տրամադրվող բյուջետային երաշխիքների շնորհիվ շահառուները կարողանան շարունակել օգտվել Ծրագրից և հնարավարություն կունենան կազմակերպելու ընթացիկ տարվա գյուղատնտեսական հումքի մթերումների գործընթացը։ Բացի այդ, հնարավորություն կտրվի ծրագրի շրջանակներում ձեռք բերելու պտուղբանջարեղենի պահածոների արտադրության մեջ օգտագործվող ապակե բանկաներ, կափարիչներ, ասեպտիկ պարկեր և դրանց տարաներ։  
6. Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները – Սույն Որոշման նախագծի ընդունման դեպքում Ծրագրի գծով պետական բյուջեից Էկոնոմիկայի նախարարությանը լրացուցիչ ֆինանսական միջոցներ հատկացնելու անհրաժեշտություն չի առաջանում, քանի որ այն ներառված է 2022-2024 թվականների միջնաժամկետ ծախսային ծրագրում։ 
    7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ - Սույն որոշման նախագիծը բխում է Կառավարության 2021 թվականի նոյեմբերի 18-ի N 1902-Լ որոշումով հաստատված Հայաստանի Հանրապետության կառավարության 2021-2026 թվականների գործունեության միջոցառումների ծրագրի Էկոնոմիկայի նախարարության բաժնի «9.4 Ագրոպարենային արտադրանքի իրացման և արտահանման խթանում» միջոցառման «Հումքի մթերման գործընթացին, կոնյակի ու կոնյակի սպիրտի արտահանմանն աջակցություն, ինչպես նաև գինեգործության ու կոնյակագործության արտադրության խթանման արդյունքում առաջիկա 5 տարիներին հումքի մթերման և թողարկվող արտադրանքի ծավալների ավելացում մինչև 50 %-ով» ակնկալվող արդյունքից (հղում՝  https://www.arlis.am/Annexes/6/2021_N1902hav.1.pdf,  226-րդ էջ)։
8. Սույն որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելը - Սույն որոշման նախագծի ընդունման կապակցությամբ այլ իրավական ակտերում փոփոխություններ և լրացումներ կատարելու անհրաժեշտություն չի առաջանում։

